
						З пляцоўкі Вікікрыніцы

					

					


					
					
					Гэта старонка не была вычытаная

— Ну, што, брат Костусь, ці баішся?

Куды так пільна ты глядзіш ўсё?! —

Алесь паціхеньку пытае

І руку брата не пускае.

— Ці бачыш што? — Не, так, нічога! —

Гаворыць Костусь, а ў самога

На лоб кучомка напаўзае...

— Мо пойдзем, братка? — ён гаворыць.

Алесь ахвоцен і не спорыць,

Браты за рукі пабяруцца,

Ў зямлянку вобцас панясуцца.




'VII

ДЗЯДЗЬКА-КУХАР



Наш дзядзька, мілы наш Антоні,

Ў дзіцячым часта быў палоне:

Вось так гуртом яго абсядуць

І час работы яго крадуць;

Насі «катла», кажы ім казкі,

Ідзі на поплаў з імі ў краскі,

Давай адказы на пытанні,

Тлумач ты ім усё дазвання:

Адкуль, з чаго дзе што бярэцца,

Вось гэта, тое як завецца

І чаму так, чаму не гэтак?

Прыхілен дзядзька быў да дзетак.

Ён быў настаўнікам, суддзёю,

Калі, бывала, між сабою

Паспораць дзеткі ці паб’юцца,

Дык да каго тады звярнуцца,

Як не да дзядзькі, да Антося?

Ох, слаўна з дзядзькам ім жылося!

Яшчэ замецьце, што з малымі

Ён размаўляў, як са старымі,

І з імі радзіўся, спрачаўся —

Як роўны з роўнымі трымаўся!

